
1.0 INNLEIING  

Ål kommune ynskjer at barn og føresette i dei kommunale barnehagane 

skal oppleve å møte ein felles kvalitet på det pedagogiske arbeidet i 

barnehagane. Det er utarbeidd felles årsplan med ein generell del og ei 

konkretisering av den enkelte barnehagen sitt pedagogiske arbeid.  

 

Ny rammeplan for innhaldet og oppgåvene til barnehagen vart sette i verk 

frå 1. august 2017 og er ei forskrift til barnehagelova. Årsplan skal 

synleggjere korleis barnehagen omset føringane frå rammeplanen og 

oppvekstsektoren sitt styringsdokument til pedagogisk praksis. Figuren til 

høgre viser samanhengen. 

 

Årsplan skal ha fleire funksjonar: 

• arbeidsreiskap for personalet for å styre barnehagen i ei medviten 

pedagogisk retning. 

• eit utgangspunkt for at føresette skal ha høve til å påverke 

innhaldet i barnehagen. 

• grunnlag for tilsyn i kommunen med barnehagen. 

• informasjon om barnehagens pedagogiske arbeid til eigar, 

politikarane, kommunen, samarbeidspartane til barnehagen og 

andre interesserte. 

 

 

  

Lov om 
barnehage 

Rammeplan 
for 
barnehagens 
innhald og 
oppgåver 

Oppvekst 2030 

Årsplan 

Lokale planar 

2.0 VERDIGRUNNLAG 

Verdigrunnlaget til barnehagen skal formidlast, praktiserast og opplevast i alle delar av 

det pedagogiske arbeidet i barnehagen. (…) Å møte individet sitt behov for omsorg, 

tryggleik, tilhøyrsle og anerkjenning og sikre at barna får ta del i og medverke i 

fellesskapet, er viktige verdiar som skal speglast i barnehagen. Barnehagen skal fremje 

demokrati, mangfald og gjensidig respekt, likestilling, berekraftig utvikling, livsmeistring 

og helse. (Rammeplan 2017, s. 7). 

 

2.1 Oppvekstsektoren i Ål kommune  

I oppvekstsektoren i Ål er Oppvekst 2030 styringsdokument med visjonen er: Open – Grundig – 

Modig. 

Hovudmålsettinga er: 

• Å skape eit inkluderande oppvekstmiljø der alle ser og blir sett, slik at kvar enkelt får 

kraft til å meistre eigne liv. 

• Stimulere ressursane og styrkane hos barn, unge og vaksne, med fokus på meistring, 

motivasjon, nysgjerrigheit, fellesskap, glede og læring. 

Oppvekstsektoren skal støtte opp om Ål kommune sitt overordna mål om å vera ein god stad å 

bu og leva, med eit berekraftig lokalsamfunn. Sektoren bidreg til å oppfylle kommuneplanen 

2015-2027 (Ål kommune, 2014) ved å sikre eit trygt og inkluderande oppvekstmiljø. 

I barnehage og skule skal alle barn og elevar oppleve verdiar slik at kvar einskild blir i betre 

stand til å meistre eigne liv, der ein har positiv interesse for andre sitt liv, naturen som ein 

ressurs vi skal ta vare på, lokalsamfunnet som eit naturleg fundament for samanhengskraft i 

bygda. Vi skal i Ål kommune bygge opp menneske som blir rotfaste og flygedyktige. Med dette 

som bakteppe arbeider sektoren mot hovudmålsetjinga; i eit inkluderande oppvekstmiljø der 

alle ser og blir sett, får kvar einskild kraft til å meistre eigne liv. Vi skal legge vekt på å stimulere 

og synleggjere ressursane og styrkane til alle barn, unge og vaksne i sektoren. Vi må i fellesskap 

støtte opp om barn og unge sin kompetanse og styrker. Det er våre kompetansar og styrker 

som motiverer oss, det er styrkane våre som gjer at vi blir i stand til å hjelpe dei som treng 

hjelp. Forståing for det enkelte barn og den enkelte ungdommen må vera berande i 

oppvekstsektoren. Vi må forplikte oss på å arbeide for å fremje og støtte meistring, motivasjon, 

nysgjerrigheit, fellesskap, glede og interesse for positive sosiale fellesskap og læring hos alle 

barn og ungdom i Ål kommune. 

2.2 Sundre barnehage 

Verdigrunnlaget for Sundre barnehage består av visjon, mål, pedagogisk grunnsyn og 

arbeidsmåtar og dannar grunnlaget for vår pedagogiske praksis. Verdigrunnlaget er styrande 

for arbeidet i barnehagen og ligg som ei ramme kring verksemda. Inni ramma skal barn, tilsette 

og føresette ha plass til medverknad. Vi har årleg evaluering av verdigrunnlaget, sett opp mot 

rammeplan, Oppvekst 2030 og satsingsområda i sektoren og regionen. 

Ein visjon skal illustrere kva vi i Sundre barnehage skal strekke oss etter og er ein draum for 

korleis vi ynskjer kvardagen vår. Visjonen skal være berekraftig i den forstand at visjonen skal ta 

vare på barna sitt behov i dag, men også i framtida. Visjonen til Sundre barnehage er «Leik, lær 

og le – le, lær og leik». I praksis vil vi som tilsette være saman med og støtte barna i leik og 

aktivitet, for å bidra til at barna våre trivs og utviklar seg i tråd med overordna føringar. 

Mål er definert i kapittel 2.1 og kjem frå styringsdokumentet «Oppvekst 2030» og i Sundre 

barnehage arbeider mot desse. Vidare er kapittel 3.2 og 3.3 med formål og innhald relevant. 

Eit pedagogisk grunnsyn er dei ideane og oppfatningane som ligg til grunn for våre pedagogiske 

handlingar. I Sundre barnehage ser vi kvarandre som like verdifulle og møter kvarandre med 

varme, interesse og respekt. I møte med barn, føresette og kvarandre arbeidar vi med hovud, 

hjarte og hender.  Vi har fagleg kunnskap, omsorg og tydelegheit, samt vilje og evne til å sette 

desse ut i praksis. Vi har evne og vilje til fornying i ein positiv undringskultur, der vi skapar 

samanheng mellom nye og eksisterande moment. Arbeidsmåtar vert omtala i kap. 4. 

 

  

Leik, lær og le 

- 

Le, lær og leik 

 

Bilde 1 Lånt av Pixaby 

3.0 FORMÅL OG INNHALD  

Innhaldet i barnehagen skal vere allsidig, variert og tilpassa enkeltbarnet og 

barnegruppa. I barnehagen skal barna få leike og utfalde skaparglede, undring og 

utforskartrong. Ein skal sjå arbeidet med omsorg, danning, leik, læring, sosial 

kompetanse og kommunikasjon og språk i samanheng og samla bidra til den allsidige 

utviklinga til barna. (…) Barnehagen skal vere ein kulturarena der barna er medskaparar 

av sin eigen kultur i ein atmosfære prega av humor og glede. (Rammeplan 2017, s. 19). 

 

Omsorg Leik 

Omsorg er ein føresetnad for at barna skal vera 
trygge og trivast og for at dei skal utvikle empati 
og nestekjærleik. Barna skal oppleve at dei blir 
sette, forstått og respektert, og at dei får den 
hjelpa og støtta som dei har behov for. Det skal 
leggjast til rette for omsorgsfulle relasjonar 
mellom barn-barn og barn-vaksen. 

Leiken ute og inne skal ha ein sentral plass i 
barnehagen og eigenverdien til leiken skal 
anerkjennast. Barnehagen skal gi gode vilkår for 
leik, vennskap og barna sin kultur. Leiken skal 
vera ein arena for utvikling og læring og for 
sosial og språkleg samhandling.  

Danning Læring 

Barnehagen skal fremje samhald og solidaritet 
samtidig som individuelle uttrykk og handlingar 
skal verdsetjast og blir følgt opp. Barnehagen 
skal bidra til at barna kan forstå felles verdiar og 
normer som er viktige for fellesskapet.  

Barna skal få bruke heile kroppen og alle sansar i 
læringsprosessane sine. Barnehagen skal bidra 
til læringsfellesskap der barna skal få bidra i eiga 
og andre si læring i eit stimulerande miljø. 

Vennskap og fellesskap Kommunikasjon og språk 

Sosial kompetanse er ein føresetnad for å 
fungere godt saman med andre og omfattar 
ferdigheiter, kunnskapar og haldningar som blir 
utvikla gjennom sosialt samspel. Sjølvkjensla til 
barna skal støttast, samtidig som barna får hjelp 
til å meistre balansen mellom å dekkje sine 
eigne behov og ta omsyn til andre sine behov. 

Barnehagen skal vera medviten på at 
kommunikasjon og språk påverkar og blir 
påverka av alle sider ved barnet si utvikling. 
Gjennom dialog og samspel skal barna støttast i 
å kommunisere, medverke, lytte, forstå og skape 
meining. Alle barn skal få god språkstimulering 
gjennom barnehagekvardagen. 

3.1 Oppvekstsektoren i Ål kommune 

Ål kommune er ei nynorsk kommune 

• Barna i barnehagen skal bli kjent med nynorsk i munnleg og skriftleg form. 

• Barna får erfaring og kjennskap til hallingdialekten, andre dialektar og det språklege 

mangfaldet i den einskilde barnehagen. 

• Dei føresette får informasjon om at barna vil møte nynorsk som hovudmål i skula. Og at 

alle elevar i norsk skule skal lære seg to skriftspråk (nynorsk og bokmål).  

• Barnehagen fylgjer retningslinene i “Målbruksplan for Ål kommune”. 

 

3.2 Sundre barnehage 

Vår pedagogiske praksis er basert på føringar frå rammeplanen og i kvardagen har områda ein 

heilt naturleg overgang. I ein kvardag der barn opplever omsorg vil barn kjenne tryggleik til å 

utvikle seg sjølv og vennskap. Eit slikt fellesskap vil være ein god stad for danning og læring 

gjennom leiken. Ved at vi tilsette følgjer barna i kvardagen med hovud, hjarte og hender, får vi 

høve til å støtte barna i ulike leikesituasjonane som bidreg til å utvikle barna sitt språk og eigne 

kommunikasjonsformer. 

Omsorg Leik 

• Vi har fokus på god tilvenning, med faste 
tilsette som barna får ein god relasjon til . 

• Vi tek oss tid til å forstå barna, slik tek vi 
barna sine kjensler på alvor. 

• Vi ser leik som barnas viktigaste aktivitet 
og inspirer til og deltek i barna sin leik. 

• Vi gjer barna vår erfaringar med 
tradisjonell regelleik, for å styrke 
fellesskapet. 

• Vi variere mellom å leie leik, støtte i 
leiken og følgje opp barna i sin leik. 

Danning Læring 

• Vi følgjer opp og rettleiar barna med 
omsorg og tydelegheit, ein autoritativ 
veremåte i kvardagssituasjonar. 

• Vi legg til rette for å øve på å kunne 
balansere eigne behov opp mot 
fellesskapet sitt behov. 

• Vi bygger vidare på barna sine interesser. 

• Ved å variere mellom leik og planlagde 
aktivitetar, gjer vi barna ulike erfaringar 
og kunnskap. 

Vennskap og fellesskap Kommunikasjon og språk 

• Vi gjer gode anledningar for 
relasjonsbygging og verdsett barna sine 
vennskap. 

• Vi har fokus på styrker hjå barna og sett 
ord på, at vi treng å være ulike i eit 
fellesskap. 

• Vi bidreg til å gje barna eit rikt språkleg 
miljø, mellom anna ved å bruke språket 
aktivt i samspel barna, bøker, song rim og 
regler. 

• Vi brukar «Betre språk» og norsk med 
teiknstøtte i kvardagen for å utvide 
språkforståelsen hjå barna.  

• Vi arbeidar for å ha eit overtal av bøker 
med nynorsk tekst. 

4.0 ARBEIDSMÅTAR OG PROGRESJON  
Arbeidsmåtane skal vareta barna sitt behov for omsorg og leik, fremje læring og danning 

og gi barn høve til å medverke. Personalet skal ta i bruk varierte arbeidsmåtar, og 

arbeidsmåtane skal tilpassast til enkeltbarn, barnegruppa og lokalmiljøet.  

(Rammeplan 2017, s. 43). 

Progresjon i barnehagen inneber at alle barna skal utvikle seg, lære og oppleve 

framgang. (Rammeplan 2017, s. 44). 

 

4.1 Oppvekstsektoren i Ål kommune  

Oppvekstsektoren i Ål arbeider etter føringane i rammeplanen på dette området. Arbeidsmåtar 

viser til korleis personalet legg til rette for læring og utvikling. Dei skal vere varierte, tilpassa 

barna og i tråd med Rammeplanen for barnehagen. Det kan blant anna kome til syne gjennom 

leik, prosjektarbeid, turar og opplevingar, samtalar og observasjon. 

Progresjon handlar om at barna får moglegheit til å utvikle seg vidare frå der dei er – både 

individuelt og som gruppe. Dette skjer bland anna gjennom å sjå kvart barn og gjere tilpassingar 

ut ifrå alder, gjentaking og vidareutvikling, individuell tilpassing og systematisk planlegging. 

 

4.2 Sundre barnehage 

Personalet i Sundre barnehage skal variere sine arbeidsmåtar for at barna skal få ein variasjon 

mellom det planlagde og barna sine sjølvvalde aktivitetar. I arbeidsmåtane våre skal det være 

plass til at barn, tilsette og føresette skal kunne medverke, ut frå eige forutsetningar. Vi må ha 

ein struktur der det er lagt til rette for refleksjon omkring kva som skal være planlagt og kva 

som skal være sett av til å la barna medverke og påverke sin kvardag. Vi som tilsette må til ei 

kvar tid reflekter over ulike arbeidsmåtane gjennom dagen, slik at vi kan tilpasse oss til ulike 

situasjonar og etter behovet hjå enkeltbarn og barnegruppa. 

Vi som tilsette i Sundre barnehage må ha fagleg kunnskap om ulike arbeidsmåtar, samstundes 

ha evne og vilje overføre kunnskapen vår til praksis. Personalet skal vise interesse og 

engasjement for det oppsette og det spontane. Ved at vi er aktivt deltakande gjennom dagen, 

vil vi ha ei forutsetning for å ha kjennskap til barna sine interesser og styrker.  

Barna i Sundre barnehage er fordelt etter alder på dei ulike avdelingane, då har vi høve til å ta 

ansvar for å skape eit læringsmiljø av leiker og utstyr, opplegg og aktivitetar som er tilpassa 

barna sin alder, modning og interesser. I Sundre barnehage ser vi på læringsmiljøet som den 

tredje pedagogen og vi skal ha eit læringsmiljøet som støttar barnet si utvikling. Læringsmiljøet 

skal ha nokre faste element, men også synleggjera tema og fagområde vi arbeidar med til ulike 

tider. Læringsmiljøet skal understøtte barnet si utvikling, ved at vi har delt barna etter alder på 

avdelingane, er det også ein tanke om at barna skal oppleve ein progresjon når dei går over til 

ny avdeling.  

Gjennom metodar som observasjon, kartlegging og barnesamtalar vil vi kunne evaluere eigen 

praksis. Tilsette må være lydhøyr for barna sine interesser. Samstundes må tilsette skaffe seg 

kunnskap og informasjon om ulike tema, for å bygge vidare på barna sine interesser.  

 

5.0 BARNS MEDVERKNAD  

Barnehagen skal sikre barna sin rett til medverknad ved å leggje til rette for og 

oppmuntre til at barna kan få gitt uttrykk for kva dei synest om den daglege verksemda i 

barnehagen. Barna skal få høve til å delta aktivt i planlegginga og vurderinga av 

verksemda. Barnehagen skal vere medviten på dei ulike uttrykksformene til barna og 

leggje til rette for medverknad på måtar som er tilpassa alder, erfaringar, føresetnader 

og behov til barna. Ein skal vektleggje synspunkta til barna i samsvar med alder og 

modning. Barna skal ikkje få meir ansvar enn dei er rusta til å ta.   

(Rammeplan 2017, s. 27). 

 

5.1 Oppvekstsektoren i Ål kommune 

Oppvekstsektoren i Ål arbeider etter føringane i rammeplanen på dette området.  

 

5.2 Sundre barnehage 

I barnehagekvardagen skal barna få erfare at dei kan utrykkje seg og innverke på ulike sider 

barnehagelivet. Tilsette i Sundre barnehage skal oppmuntre og stimulere barna til tenke sjølv, 

gje utrykk for sine tankar og meiningar. For at barna skal oppleve ei reel medverknad må dei 

tilsette legge til rette for at barna kan utrykkje seg og ha vilje og evne til å ta innspel frå barna 

med vidare i kvardagen. 

Barn kan utrykke seg ulikt ut ifrå alder og modning, det krev at tilsette må ha kunnskap om 

korleis barn utrykkjer. Tilsette må legge til rette for gode refleksjonar og evalueringar saman 

med barna. Vidare må dei tilsette ha kunnskap og ferdigheiter til å omsette barna sine utrykk 

og innspel i praksis. 

6.0 UTVIKLINGSOMRÅDE 

Barnehagen er ein lærande organisasjon der heile personalet skal reflektere rundt 

faglege og etiske problemstillingar, oppdatere seg og vere tydelege rollemodellar. 

(Rammeplan 2017, s. 15). 

        

6.1 Oppvekstsektoren i Ål kommune  

Overordna tema i både barnehage og skule i Hallingdal er «Livsmeistring i eit inkluderande 

læringsmiljø». Barnehagane har frå 2023 hatt fokus på kompetanseløftet for spesialpedagogikk 

og inkluderande praksis, som skal bidra til at alle barn får oppleve eit godt tilpassa og 

inkluderande tilbod, få moglegheit til utvikling, meistring, læring og trivsel – uavhengig av 

føresetnadene sine. Det pedagogiske tilbodet skal bidra med at alle får eit best mogleg 

utgangspunkt for utvikling og læring gjennom kvardagen i barnehagen. 

 

Utviklingsarbeidet skjer i samarbeidet med PPT Ål, og vi driv på med opplæring av 

analyseverktøyet Pedagogisk analyse. 

Pedagogisk analyse er ein metode som blir brukt i barnehage og skule for å forstå og vurdere 

situasjonar som påverkar barn si læring, utvikling og trivsel. Målet er å finne gode løysingar og 

tiltak som støttar barnet på ein heilskapleg måte. 

 

Pedagogisk analyse skal bidra til: 

• Forstå barnet betre. 

• Betre tverrfagleg samarbeid. 

• Ta gode faglege avgjerder. 

• Dokumentere arbeidet på ein profesjonell måte. 

 

6.2 Sundre barnehage 

Å være ein lærande organisasjon krev tid til planlegging, organisering, gjennomføring, 

refleksjon og evaluering. For at vi skal lukkast med eit «Livsmeistring i eit inkluderande 

læringsmiljø» må vi sikre at alle tilsette har kunnskap og kompetanse til å praktisere ein 

pedagogikk, som bidreg til og støttar opp omkring barna si utvikling og læring. Eit av fleire 

kjenneteikn på barnehagar som skårar høgt på kvalitet, er tilsette som er opptekne av å tilpasse 

organisering, innhald og arbeidsmåtane til barna. Vidare er det viktig med ei personalgruppe 

som nyttar refleksjon og jamleg ser på eigen praksis i lys av forskingslitteratur. 

I Sundre barnehage brukar vi didaktikken for å sikre oss at vi planlegg, gjennomfører og 

evaluere vår praksis i tråd med vår faglegeprofesjon. Vi skal bruke pedagogisk analyse som eit 

heilt naturleg verktøy i vår kvardag. Pedagogisk analyse skal vi bruke ved behov, men også får å 

sjå kva vi får til og kvifor vi får det til. 

For barnehageåret 2025-2026 har vi starta opp eit prosjekt i samspel med NAV 

Arbeidslivssenter. Dei skal være med oss i omkring to år for arbeide med korleis vi organiserer, 

planlegg og gjennomfører arbeidskvardagen i Sundre barnehage. Sjølv om det omfattar 

arbeidsmiljøet til dei tilsette, veit vi at ved å arbeide med eige arbeidsmiljø vil det gje positive 

ringverknadar for vår praksis og interaksjon med barna.  

For barnehageåret 2025-2026 har vi sju tilsette som utdannar seg vidare. Det er utdanning som 

barnehagelærar, fordjuping i spesialpedagogikk og vidareutdanning i rettleiing. I Sundre 

barnehage ser vi kompetanseheving hjå tilsette som ei styrke for heile personalgruppa.  

Sundre barnehage har lang og god erfaring med å ta imot elevar frå ungdomsskulen, 

vidaregåande, høgskulen og Ål introsenter. Ved å få praksiselevar får vi ny inspirasjon og 

kunnskap, samstundes som praksiselevar ofte stillar oss spørsmål omkring eigen praksis, som 

igjen bidreg til at refleksjon oppstår. Vi vil også fortsette med desse praksisperiodane i årene 

som kjem. Praksiselevar er jo framtidige barnhagetilsette! 

 

7.0 SAMARBEID  

Samarbeidet mellom heimen og barnehagen skal alltid ha barnets beste som mål. 

Foreldra og barnehagepersonalet har eit felles ansvar for at barnet skal trivast og utvikle 

seg. (Rammeplan 2017, s. 29). 

Styraren skal sikre at barnehagen har innarbeidd gode rutinar for å samarbeide med 

relevante institusjonar, slik som skulen, helsestasjonen, den pedagogisk-psykologiske 

tenesta og barnevernet. (Rammeplan 2017, s. 16). 

 

7.1 Oppvekstsektoren i Ål kommune 

Samarbeid mellom heimen og andre hjelpeinstansar er viktige i arbeidet for barnets beste. For 

å sikre samarbeid har Ål kommune desse føringane:  

I «Trygg oppvekst Ål» nyttar ein på individnivå ein samhandlingsmodell kalla betre tverrfagleg 

innsats (BTI-modellen). Den sikrar heilskapleg og koordinert innsats mellom hjelpetenestene. 

Det er ein samhandlingsmodell for tilsette i sektoren og skisserer handlingskjeda når undring 

oppstår. Modellen sikrar at føresette blir tidleg involvert og at det alltid er ein som har ansvar 

for framdrift i saka.  

 

Barnehagane har eit tett samarbeid med Familiens hus som har organisert småbarnsteam. 

Småbarnsteam består av helsesjukepleiar, pedagogisk psykologisk rådgjevarar, jordmor og ein 

person frå psykisk helsevern. Dei kan vera med inn i barnehagar og hjelpe barnehagane i 

arbeidet som forgår på system- og individnivå. Dei har også faste tilsette som er med inn i 

primærkontaktmøter i barnehagane. 

Alle avdelingar inviterer også til foreldremøte som er felles eller avdelingsvis, alle får tilbod om 

foreldresamtale og det blir invitert inn til ulike samankomstar der føresette får anledning til å 

bli kjent på tvers av avdelingar. 

 

7.2 Sundre barnehage 

I Sundre barnehage har vi jamleg dialog med føresette for å utveksle informasjon og drøfte 

spørsmål knytt til trivsel og utvikling hjå barnet. Med barnets beste som mål, vert både 

uformelle og formelle situasjonar for samarbeid viktig. Vi må ha ei felles forståing for tryggleik, 

gjensidig respekt og anerkjenne kvarandre når det gjeld ansvar og oppgåver i høve barnet. 

Samarbeid med heimen er eit gjensidig ansvar for tilsette og føresette. Det skal vera låg terskel 

for å ta kontakt med kvarandre for å gjera avklaringar til barnets beste. For å skape eit godt 

samarbeid med føresette må tilsette i Sundre barnehage: 

• vise interesse for å lære barnet og dei føresette å kjenne. 

• ta seg tid til dialog om barnet og kvardagen ved levering og henting. 

• ha rutinar for gjennomføring av samtaler med føresette og andre møter ved behov. 

 

I tillegg til samarbeid med kvar einskilde heim har vi dei formelle treffpunkta der føresette har 

ei samarbeidsrolle. Foreldreråd består av alle føresette i barnehagen og foreldrerådet vel eit 

arbeidsutval som blir forkorta til FAU. FAU har ansvar for ulike arrangement og skal vera ein 

pådrivar for nettverk for føresette. FAU kan drøfte saker og bringe vidare til SU, sidan FAU er 

utan avgjerdsmakt. SU er eit samarbeidsutval som har avgjerdsmakt og kan ta avgjersler som er 

viktig for heile barnehagen. I samarbeidsutvalet sitt representantar frå føresette, tilsette og 

politisk representant. 

Omkring kvar sjette veke har vi samarbeidsmøte med primærkontaktene våre hjå Familiens 

hus. Då kjem rådgjevar frå pedagogisk-psykologisk teneste og helsesjukepleiar frå Helsestasjon 

til barnehagen og har møte med dei pedagogiske leiarane. I desse møta er mål å kunne arbeide 

forebyggande og vi har høve til å få rettleiing på system-, gruppe- og individnivå. Dei kjem for å 

observere vår praksis ved behov, slik at vi også har eit ytre fagperspektiv for korleis vi utøver 

vår praksis på systemnivå. Som vi opplever veldig givande. Om det er aktuelt med rettleiing på 

individnivå har vi alltid innhenta samtykke frå dei føresette. Vi har også tilgang på 

hjelpeinstansar som psykisk helse, fysioterapeut og barnevern, men også andre med spesifikk 

fagkompetanse. Samarbeid på tvers skal alltid ha barnet sitt beste som utgangspunkt.  

8.0 OVERGANG  

Barnehagen skal i samarbeid med foreldra og skulen legge til rette for at barnet kan få 

ein trygg og god start i barnehagen, overgang mellom avdelingar, overgang til skule og 

skulefritidsordning (SFO). (Rammeplan 2017, s. 33). 

 

8.1 Oppvekstsektoren i Ål kommune  

Det er utarbeidd “Overgangsplan for oppvekstsektoren i Ål kommune”. Denne planen inneheld 

mellom anna rutine ved overgang frå barnehage til barnehage og frå barnehage til barneskule.  

Sjå eigen plan på heimesida til Ål kommune. 

 

8.2 Sundre barnehage 

I løpet av tida i barnehagen har vi fleire overgangar for barna våre og vi set vårt fokus på 

tryggleik og relasjonar. Samarbeid og informasjonsflyt er viktig for å ta vare på behov hjå barnet 

i desse situasjonane. 

Den fyrste overgangen er tilvenninga frå å vera heime med føresette til ein kvardag i 

barnehagen. Overgangen må gjennom observasjon og dialog bli tilpassa til kvart enkelt barn og 

familie, slik at vi har barnet sitt beste i fokus gjennom heile tilvenninga.   

 

Gjennom tida i barnehagen, vil barnet bytte frå ein avdeling til ein annan også her har vi fokus 

på tryggleik og informasjon for å ta vare på barna sine relasjonar. Dei tilsette arbeidar gjennom 

året med å gjere seg kjent med alle barna våre, på våren og sommaren når det blir klart kven 

som skal bytte avdeling skal avdelingane gå på besøk og dei tilsette må sjølv oppsøke barn for å 

opparbeide seg relasjonar. Gjennom eit barnehageår arbeidar vi ulik grad med 

alderslikegrupper for at barna skal bli kjent med dei andre som er født i same årskull på tvers av 

avdelingane. Jo eldre barna blir jo meir er dei saman i alderslikegrupper. Viktige stikkord er 

tryggleik, samarbeid og informasjon. 

 

Siste året i barnehagen har vi eit samarbeid med Sando barnehage og Skattebøl barnehage for 

barna som skal byrje på Nedre-Ål skule hausten etter. Gjennom året følgjer vi eit årshjul som 

skal sikre eit trygt og likt tilbod til alle skulestartarane i kommunen. Vi har også eit samarbeid 

utover punkta i overgangsplanen, med treff i barnehagane, turar og andre aktivitetar.  

9.0 PSYKOSOSIALT BARNEHAGEMILJØ 

Barnehagen skal ikkje godta krenkingar som for eksempel utestenging, mobbing, vald, 

diskriminering og trakassering. Alle som arbeider i barnehagen, skal gripe inn når eit 

barn i barnehagen blir utsett for slike krenkingar. 

Barnehagen skal førebygge tilfelle kor barn ikkje har eit trygt og godt barnehagemiljø 

ved å arbeide kontinuerleg for å fremje helsa, trivselen, leiken og læringa til barna. (Lov 

om barnehage kapittel 8).  

 

9.1 Oppvekstsektoren i Ål kommune  

Det er utarbeidd ein plan regionalt i Hallingdal for “Godt psykososialt barnehagemiljø”. Denne 

planen inneheld mellom anna rutine for kva barnehagane skal gjera om dei ser at eit barn 

opplev krenkingar, samarbeid mellom heim og barnehage og kva for pliktar personalet i 

barnehagen har.  

 

 

9.2 Sundre barnehage 

Sundre barnehage praktiserer plan og rutine for eit «Godt psykososialt barnehagemiljø» som er 

ei konkretisering av rammeplan for korleis barnehagane i Hallingdal skal ta vare på barn sitt 

psykososiale miljø. Vi vektlegg i hovudsak forebyggandearbeid, der tilsette er nær barna og har 

eit tydeleg blikk på kva som skjer i leiken og samhandling mellom barn-barn og barn-tilsette. 

Samtaler mellom barn – tilsett og der føresette er involvert er viktig. Tilsette må vere lydhøyr 

på attendemeldingar frå føresette om korleis barnet opplever eigen kvardag. 

Vi har samtaler med barna og gjer systematiske kartleggingar (sosiogram og sosiometrisk 

kartlegging) der vi får vite meir om kven barnet leikar med og kven dei ynskjer å leike med. I 

kartleggingane får barna også svare på kven tilsette dei har ein trygg relasjon til og dei tilsette 

svarar ut sine eigne relasjonar til barna våre i kontaktbarometer, haust og vår. Saman med eit 

observerande blikk i praksis gir kartlegginga oss nyttig informasjon som vi må byggje vidare på. 

Vårt mål er at alle barn skal ha både venner og nære tilsette i barnehagen.  

10.0 VURDERING  

Barnehagen skal regelmessig vurdere det pedagogiske arbeidet. Det betyr at det 

pedagogiske arbeidet skal beskrivast, analyserast og tolkast ut frå barnehageplanane, 

barnehagelova og rammeplanen. Hovudformålet med vurderingsarbeidet er å sikre at 

alle barn får eit tilbod som er i tråd med barnehagelova og rammeplanen.  

(Rammeplan 2017, s 38). 

 

10.1 Oppvekstsektoren i Ål kommune  

Formålet med vurdering er å vurdere om ein driv verksemd i tråd med fastsette mål. Vurdering 

er også til hjelp for å vere ein organisasjon i positiv utvikling, ein lærande organisasjon.   

Oppvekstkontoret i Ål kommune nyttar desse formane for vurdering: 

• Strategikonferanse  

• Medarbeidarundersøking og foreldreundersøking 

• Tilsyn 

 

10.2 Sundre barnehage 

I Sundre barnehage har vi fleire former for vurdering, både undervegs med barn og tilsette og 

meir systematisk vurdering halvårleg og årleg. Kvaliteten i samspel, utvikling og pedagogisk 

innhald er faktorar ein må ha søkelyset på.  

Planmessig vurdering er når vi systematisk samlar inn opplysningar for å kunne reflektere over 

praksis og utvikling i barnehagen. Resultatet av innsamla opplysningar må ein sjå i samanheng 

med føringar i plan -og lovverk. Barn, føresette og tilsette si meining og stemme skal vere med i 

vurderingsarbeidet og resultatet skal vere med i den systematiske utviklinga av barnehagen. 

For at Sundre barnehage skal vera ein lærande organisasjon har vi følgjande punkt i 

vurderingsarbeidet: 

• Daglege samtaler mellom barn, tilsette og føresette.  

• Personalmøte, leiarmøte og avdelings møter.  

• Samtalar med barn, føresette og tilsette. 

• Vurdering undervegs av ulike område og tema. 

• Halvårsvurdering og årsvurdering. 

• Brukarundersøking og medarbeidarundersøking.  

11.0 TRAFIKKTRYGGLEIK  

Gjennom arbeid med nærmiljø og samfunn skal barnehagen bidra til at barna utforskar 

ulike landskap, blir kjende med institusjonar og stader i nærmiljøet og lærer å orientere 

seg og ferdast trygt. (Rammeplan 2017, s 56). 

 

 

11.1 Oppvekstsektoren i Ål kommune 

Ål kommune vart den 29. November 2024 re-godkjent som ei trafikksikker kommune. For 

barnehagar er det eit krav om at trafikktryggleik er synleggjord i årsplan og eigne rutinar.  

 

11.2 Sundre barnehage 

Barn under skulealder er ikkje modne nok til å ta ansvar for seg sjølv i trafikken, derfor er vi 

vaksne viktige rollemodellar for utvikling av gode haldningar til trafikktryggleik. Som vaksen må 

vi nytte gode høve til å reflektere og samtale med barna til dømes om sikring i bil, kvar skal 

gåande og køyrande vera plassert, vise varsemd og vera merksam.  

Sundre barnehage har eigne rutinar for turar utanfor gjerdet som skal sikre at barn og tilsette er 

ivareteken på tur. På turar utanfor barnehagen har vi samtale og refleksjon saman med barna 

om korleis vi opptrer i trafikken.  

12.0 BEREKRAFT 
Gjennom arbeid med natur, miljø og teknologi skal barnehagen bidra til at barna får kjennskap 

til naturen og berekraftig utvikling, lærar av naturen og utviklar respekt og gryande forståing 

for korleis dei kan ta vare på naturen. (Rammeplan 2017, s. 52) 

 

12.1 Oppvekstsektoren i Ål kommune 

Ål kommune vart i juni 2025 sertifiserte som miljøfyrtårn. Ved å vera miljøfyrtårn bidreg 

barnehagane aktivt til ei berekraftig framtid.   

 

12.2 Sundre barnehage 

Å arbeide berekraftig er langt meir omfattande enn å sortere søppel og vere bevisst om kvar vi 

handlar. Å arbeide berekraftig er like mykje eit verdisyn og eit tankesett omkring at vi er ein del 

av noko langt større. For å lukkast med å vere ein berekraftig barnehage må vi arbeide bevisst i 

kvardagen med eigen praksis og våre haldningar.  I samspel med barna våre, må vi ta oss tida til 

å ha dei gode samtalane med refleksjon omkring kva betyr våre handlingar og veremåte for vår 

omverden. Ved å reflekter omkring våre val saman med barna, legg vi eit godt utgangspunkt for 

ein byrjande miljøbevisstheit hjå barna.  

 


